
Astelehenean, 2007ko otsailaren 5an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

KULTURA ETA TURISMO DEPARTAMENTUA – VIANAKO PRINTZEAREN ERAKUNDEA
Onetsi da Artxiboei eta Dokumentuei buruzko Foru Legearen proiektua
Astelehena, 2007ko otsailaren 5a.  Nafarroako Gobernuak Artxiboei eta Dokumentuei buruzko Foru Legearen proiektu bat onetsi du, jabetza publiko eta pribatuko dokumentuak definitzeko, Nafarroako artxibo sistema konfiguratzeko, eta Nafarroako Gobernuko, toki erakundetako eta Nafarroako edo Foru Erkidegoan parte hartzen duten beste erakunde publikoetako dokumentazioa kudeatzeko irizpideak zehazteko helburuarekin. 
Aipatutako Foru Legearen proiektua onetsi ondoren, Gobernuak Nafarroako dokumentu ondarea kontserbatzearen eta zabaltzearen alde egin nahi du, eta hein berean, dokumentu horiek behar bezala identifikatu, antolatu, ebaluatu, erabili, babestu eta hedatu nahi ditu, tratamendu tekniko egokiaren bidez. 
Aipatutako Foru Legearen proiektua bost kapituluetan egituratuta dago. Horietatik lehenengoak xedea, funtsezko kontzeptuak eta aplikazio eremua definitzen ditu. 
II. Tituluak jabetza publikoko zein pribatuko dokumentuen ezaugarriak biltzen ditu. Horri dagokionez, aipatzen du bi izaeretako dokumentuak artxibo publikoetan nahiz pribatuetan biltzen direla. Eta ondorioz, jatorrian publiko izan zen zenbait dokumenturi artxibo pribatuei dagozkien araubidea aplikatu zaio, eta halaber, jatorri pribatuko beste artxibo batzuk artxibo publikoak kudeatzeko irizpideen arabera arautu dira, barne hartzen dituen administrazio prozeduraren arabera. Labur bilduz, dokumentuak  ekoizpen prozesu guztian aztertu dira, alegia: sortu zirenetik, sortzerakoan egokitu zitzaien erabilera burutu arte.  
Bestalde, III. Tituluak Nafarroako artxibo sistema arautzen du. Hura Foru Erkidegoko artxibategien arteko koordinazio eta lankidetzako goi mailako eremu gisa eratu da (publikoak zein pribatuak). Bertan biltzen diren artxiboak eskubide eta betekizun araubide berberaren araberakoak dira eta horiek dokumentuen bizitza osoko zikloa barne hartzen duen artxibo-jarduera garatzeko metodologia eta tresna berdinak erabiltzen dituzte.   Adierazitako Tituluan 15.000 biztanle baino gehiago dituzten udalerriek euren berezko artxibo sistema eduki behar dutela aipatzen da. Hura Idazkariaren menpe egongo den udal artxiboaren bidez zuzenduko da. 15.000 biztanle baino gutxiago dituzten tokiko erakundeek dagokien artxiboa izango dute Idazkariaren erantzukizunpean. 
Halaber, III. Tituluan dokumentazioaren erabilera araupetzen da. Horri dagokionez, adierazten da pertsona guztiek artxibategiak erabiltzeko eta Nafarroako dokumentu ondarea osatzen duten dokumentu guztiak kontsultatzeko eskubidea izango dutela, baita, kopiak lortzeko ere, kasuan kasu aplikatu beharreko legearen arabera, dokumentazioaren jabetza edozein izanda ere. Hala ere, murriztapenak jarriko dira pertsonen funtsezko eskubideak babesteari lehentasuna ematen zaion eta lege maila duen araudi espezifikoak araupetzen dituen dokumentuetan. Administrazio publikoei dagokienez, Dokumentuak Ebaluatzeko dagokion Batzordeak ezarriko ditu erabiltzeko epeak. 
Aipatutako epeak ezartzen ez diren bitartean, dokumentu publikoak kontsultatzeari dagozkionez, legeak ezarritako salbuespenak eraginik gabe geldituko dira, lege espezifikoak aurkakoa esan izan ezik. Pertsonen segurtasunari, ohoreari, intimitateari edo irudiari eragin dakiokeen dokumentuak badira, kontsultatu ahal izango dira eragindakoek horretarako baimena emanez gero, edo hil zirenetik hogeita bost urte igaro ondoren. 

IV. Tituluak Foru Erkidegoaren Administrazio artxibo sistemaren egiturari erreferentzia egiten dio. Hauek osatzen dute adierazitako sistema: sistemaren Zuzendaritza; Dokumentuak Ebaluatzeko Batzordea; Bulego Artxiboak; Artxibo Nagusiak; Administrazioaren Artxiboa; Nafarroako Errege Artxibo Nagusia; erakunde publikoetan eta Foru Erkidegoko Administrazioaren menpe dauden beste erakundeetako artxiboak; eta sisteman sortu edo sartu daitezkeen organoak, zentroak, zerbitzuak eta artxibo baliabideak. 15.000 biztanle baino gehiago dituzten  udalerriak ez bezala, (horiek berezko artxibo sistema eduki behar dute), biztanle kopuru gutxiago duten toki erakundeek artxibo zerbitzua besteekin partekatu edo mankomunatu beharko dute, proportzionaltasun, lankidetza edo lurralde irizpideei jarraiki. Horrelakoetan, zerbitzua goi titulua duen artxibozain baten ikuskapenaren eta zuzendaritza teknikoaren arabera garatuko da. Toki erakundeek instalazio eta baldintza tekniko egokiak eduki beharko dituzte dokumentazioa tratatu eta kontserbatzeko eta hura kontsultatu ahal izateko.

Azkenik, V. Tituluak arau-hauste larriak eta oso larriak definitzen dituen zehapen araubidea aipatzen du. Hauek izango dira oso arau-hauste larriak: Nafarroako dokumentu ondareko dokumentuak legez kanpo inorentzea, eta Nafarroako dokumentu ondareko dokumentuak suntsitzea, Dokumentuak Ebaluatzeko Batzordeak dagokion erabakia hartu gabe. Hauek joko dira arau-hauste larritzat: Nafarroako dokumentu ondarea osatzen duten ondasunak kontserbatzea; erakundeek eta funtzionario publikoek, justifikatu gabe, artxiboko dokumentuak kontsultatzeko baimena ukatzea, erakundeek edo pertsona pribatuek jabetza publikoko dokumentuak behar ez bezala atxikitzea; Nafarroako artxiboetako errolda egiteko laguntza behin eta berriro ukatzea eta ikuskapen lanak eragoztea. Nafarroako Kultur Ondareari buruzko azaroaren 22ko 14/2005 Foru Legeak zehaztuko ditu isunen zenbatekoak.
HERRI LAN, GARRAIO ETA KOMUNIKAZIO DEPARTAMENTUA
NA-134 errepidean zazpi saihesbide eraikitzeko proiektuak kontratatzeko baimena eman da
Astelehena, 2007ko otsailaren 5a.  Nafarroako Gobernuak, gaurko bilkuran, Herri Lan, Garraio eta Komunikazio Departamentuari baimena eman dio Ebro Ardatzaren (NA-134) errepidean kokatutako zazpi herrietako saihesbidea eraikitzeko proiektuen eskaintza egiteko: Mendabia, Lodosa-Sartaguda, Andosilla, Azagra, Milagro, Valtierra eta Arguedas. 

Horretarako, guztira, 700.000 euroko gastua onetsi da. Honela banatuko da: 245.000 euro 2007. urteko aurrekontuaren pentzura eta, gainontzekoa, 455.000 euro 2008. urtekoaren pentzura. 

Ebroko Ardatzaren errepideak 95,6 km luzera du, Logroño eta Tuterako probintzia mugaren artean. Egunean, batez besteko 3.199 ibilgailu dabiltza. Horietatik %6a astunak dira.  
Proiektuari esker, errepideko 35,3 km eraikiko dira, 45,4 milioi eurotako inbertsioarekin. Jarduera horrek aipatutako herrialdeetako 30.000 biztanle baino gehiagori onura ekarriko dio.
3,5 metro zabalera duten bi erreiek eta 1,5 metroko bazterbideek osatuko dute saihesbideetako sekzioa. Horiekiko paraleloan, 6,0 metro zabalerako nekazari-bide bat eraikiko da.  
Saihesbideetako xehetasuna
- Mendavia. Saihesbideak herria zeharkatzen duen 2.300 metroko zeharbidea desagerraraziko du, eta Elizagorrira sartzeko NA-6310 errepidearekin  eta Iruña-Logroñoko Autobia berriarekin bat egingo du. 5.600 metro luzera duen bide berria herriko iparraldetik igaroko da. Mendabiako etorkizuneko industrialdeko azalera eta egungo CYGSA fabrika inguratuko ditu.
- Lodosa. 5.440 metroko saihesbideak herritik igarotzen den 2.600 metroko zeharbidea desagerraraziko du eta Sartagudara doan NA-6221 errepidearekin konektatuko du. Aipatutako errepide osoa hobetuko da (7,1 km), NA-123 errepidearekin bat egin arte. Horrela, ardatz hau AP-68 Autopistaren lotura berrira sartzeko lehentasuneko bide bilakatuko da. Halaber, bide berriari esker, Sesma eta Los Arcosera sartzeko NA-129 errepidearekin konektatu ahal izango da. 
- Andosilla. Saihesbideak 2.500 metroko zeharbidea ezabatuko du. 4.380 metro dituen aukeratutako proposamena herriko mendebaldetik igaroko da. Bertan egingo diren lanetan aipatutako errepidea NA-122 errepidearekin (Lizarra-Andosilla) konektatuko da, NA-6230 errepideko saihesbidearen bidez. Azken horrek Carcar zeharkatuko du, ondorioz, bertan existitzen den errepidea hobetuko da eta diseinatutako saihesbidea Andosillaren saihesbide gisa erabiliko da, NA-122 errepidean. Jarduera horren barruan, Ebro ibai gaineko zubia zabalduko da.
- Azagra. Saihesbideari esker, herria zeharkatzen duen 2.400 metroko zeharbidea ezabatuko da. 5.395 metro luzera dituen aukeratutako proposamena egungo errepideko loturan abiatuko da, “Campo Arriba” lekuaren parean. Trazadura Ebrorantz abiatuko da eta ondoren, bertako babes lubetarekiko paraleloan, iparralderantz joko du. 
- Milagro. Saihesbideak herria zeharkatzen duen 2.800 metroko zeharbidea ezabatuko du. Bere trazadura, (6.700 metro luzera ditu), hegoalderantz, egungo errepidetik banatuko da, Ebro ibaiaren ibarrera jaisteko, Errege Abelbideekiko paraleloan igarotzeko, Donibane bidetik pasa ondoren. Bertan, elkargune bat aurreikusi da herrirako sarrera parean. 
Ondoren, bideak berriz Errege Abelbidea gurutzatuko du, goiko pasabide baten bidez, eta Aragoi ibia gaindituko du 250 metroko zubi batetik, azkenik, NA-134 errepidearekin bat egiteko, sestrako elkargune baten bitartez.   
- Valtierra eta Arguedas. Saihesbide bakarra aurreikusi da bi herriak batera inguratzeko. Proposatutako konponbideak 6.700 metro luzera izango ditu, eta “Izeiak” elkargunetik gertu abiatuko da. Trazadurak herriko hegoalderantz joko du, ondoren, egungo NA-134 errepidearekiko paraleloan igaroko da, saihesbidearen amaieraraino iritsi arte. Bitarteko lotura bat aurreikusi da Valtierra eta Arguedas herrietara sartzeko.
HERRI LAN, GARRAIO ETA KOMUNIKAZIO DEPARTAMENTUA
Tulebras-Malón eta Barillas-Ablitas errepideak hobetzeko lanak kontratatzea onetsi da

Astelehenean, 2007ko otsailaren 5an.  Nafarroako Gobernuak baimena eman dio gaurko bilkuran Herri Lan, Garraio eta Komunikazio Departamentuari obrak kontratatu ditzan Tulebras-Malón (NA-3040) eta Barillas-Ablitas (NA-3041) errepideak zabaldu eta hobetzeko helburuz. Aurrekontua 1.598.884,13 eurokoa da.
Alde batetik, obrek NA-3040 errepidea ukituko dute, Tulebras eta Malón (Aragoi) Barillasen barrena lotzen dituena. Tulebrastik Aragoiko mugaraino badira 1.930 metro. Bestaldetik, NA-3041 errepideak Barillas eta Ablitas lotzen ditu eta haren luzera 1.279 metrokoa da. Bertan ere zabaltze eta hobetze obrak eginen dira.
Proiektuaren xehetasunak
Obra hauen helburu nagusia da errepidea zabaldu eta bihurgune batzuk kentzea bideko segurtasun egoera hobetzeko xedez. 
Horrela, bada, 4 eta 5 metro bitarteko galtzada batetik 6 metroko sekziora pasako da, 1,5 metroko bazterbideak eta 0,5 metroko bermak izanen dituena. Halaber, trazadurarekiko bide paraleloak proiektatu dira, 3 metro zabal, oinezkoendako bide gisa erabiltzeko eta inguruko finketatik galtzadara zuzenki sartzeko.
Proiektuak aurreikusten du goi egitura bat, 6 metro argi izanen duena, Tutera-Tarazona trenbide zaharra gainditzeko –trazadura bide berde bilakatu nahi dute-, eta Queiles ibai gaineko zubiko espaloia zabaltzea Tulebrasen.
Exekuzio egutegiari dagokionez, behin esleitu eta gero, lanak apirilaren bukaeran hastea aurreikusten da.
Onetsitako aurrekontutik, milioi bat euro 2007ko aurrekontuen kargura finantzatuko da eta gainerakoa 2008ko aurrekontuarekin.

TOKI ADMINISTRAZIO DEPARTAMENTUA
Caparroso eta Martzillako hondakin-uren kudeaketa proiektuek ukitzen dituzten ondasun eta eskubideen okupazioa presakoa dela deklaratu da

Astelehenean, 2007ko otsailaren 5an.  Toki Administrazio Departamentuak proposatuta, Nafarroako Gobernuak erabaki bana hartu ditu ukitutako ondasun eta eskubideen okupazioa presakoa dela deklaratzeko hondakin-uren kudeaketa sistema integralaren proiektuetan  Caparroson eta Martzillan. Kasu bietan Kudeaketa Arga Behereko araztegiaren bidez eginen da.

Caparrosoren kasuan, behar den inbertsioa 2.739.447 eurokoa da eta kolektorearen luzera 8,7 kilometrokoa. Martzillan, berriz, 1,3 milioi euro inbertituko da eta kolektorea 3,9 kilometrokoa izanen da.
GIZARTE ONGIZATE, KIROL ETA GAZTERI DEPARTAMENTUA
Gizarteratzeko Etxebizitza programaren funtzionamendu gastuetarako  dirulaguntzen deialdia onetsi da, irabazi asmorik gabeko entitateei zuzendua

Astelehenean, 2007ko otsailaren 5an. Nafarroako Gobernuak baimena eman dio Nafarroako Gizarte Ongizatearen Institutuari Gizarteratzeko Etxebizitza programaren funtzionamendu gastuetarako dirulaguntzen 2007ko deialdia izapidetu dezan, banakako ebaluaketa araubidearen bidez, irabazi asmorik gabeko entitateei zuzendua.
Dirulaguntzen 11/2005 Foru Legeari jarraikiz, dirulaguntzen ematea lehiaren bidez izapidetuko da, baina salbuespen gisa banakako ebaluaketaren bidez egiten ahalko da behar bezala justifikatutako kasuetan eta Nafarroako Gobernuak hala erabakita. 
EKONOMIA ETA OGASUN DEPARTAMENTUA
Eranskin bat onetsi da Retevisión enpresarekin 1995ean egindako lankidetza hitzarmenean

Astelehenean, 2007ko otsailaren 5an. Nafarroako Gobernuak eranskin bat onetsi du Nafarroako Foru Erkidegoak eta Retevisión erakunde publikoak 1995eko  irailaren 22an egindako lankidetza hitzarmenean.
1995eko uztailaren 3ko erabakiaren bidez Nafarroako Gobernuak lankidetza hitzarmen bat onetsi zuen Nafarroako Foru Erkidegoak eta Espainiako Telebista-Sare Teknikoaren Erakunde Publikoak (Retevisión) sinatzeko, telebista kanalen emisioak Foru Erkidegoko lurraldean hedatzeko 15 urteko epeaz.
Orain egoki ikusten da eranskin bat sartzea hitzarmenaren iraupena bost urte gehiago luzatzeko; haren helburua telebista digitalaren arlora ere zabaltzeko, izan ere, Gobernuaren lehentasunezko helburua baita; eta Opnatel sozietate publikoa (Nafarroako Herri Lanak eta Telekomunikazioak, S.A.) hitzarmenaren subjektu gisa sartzeko, izan ere, bera baita Gobernuaren telekomunikazio zentroak kudeatu eta ustiatu egiten duena.

